24 декабря. Царские часы                                       4 
1-й час.
Стихирный глас 8:
Вифлее́ме, угото́вися,/ благоукраси́теся, я́сли,/ верте́пе, приими́: Истина прии́де./ Сень мимотече́, и Бог челове́ком от Де́вы яви́ся,/ вообрази́вся я́коже мы и обожи́в плоть./ Тем Ада́м обновля́ется, со Евою зову́ще:ĥ на земли́ благоволе́ние яви́ся спасти́ род наш.
Глас 3: Стих: Бог от ю́га прии́дет/ и Святы́й из Горы́ приосене́нныя ча́щи.
Стих: Го́споди, услы́шах слух Твой и убоя́хся;/ Го́споди, разуме́х дела́ Твоя́ и ужасо́хся.
Ны́не проро́ческое прорица́ние испо́лнитися гряде́т,/ та́йно глаго́лющее:/ и ты, Вифлее́ме, земле́ Иу́дова,/ ника́коже нарече́шися ме́нши во влады́ках,/ предуготовля́ющи верте́п:/ из тебе́ бо ми изы́дет Игу́мен язы́ков во пло́ти,/ от Де́вы Отрокови́цы Христо́с Бог,/ Иже упасе́т лю́ди Своя́ но́ваго Изра́иля;ĥ дади́м Ему́ вси вели́чие.
Слава, и ныне глас 8: (слава Отцу м Сыну и Святому Духу):
Сия́ глаго́лет Ио́сиф к Де́ве:/ Мари́е, что де́ло сие́, е́же в Тебе́ зрю?/ Недоуме́ю, и удивля́юся, и умо́м ужаса́юся;/ о́тай у́бо от мене́ бу́ди вско́ре / Мари́е, что де́ло сие́, е́же в Тебе́ ви́жу?/ За честь – срамоту́, за весе́лие – скорбь,/ вме́сто е́же хвали́тися, укори́зну ми принесла́ еси́./ Ктому́ не терплю́ уже́ поноше́ний челове́ческих,/ и́бо от иере́й из Це́ркве Госпо́дни я́ко непоро́чную Тя прия́х,ĥ и что ви́димое?
Прокимен, глас 4:
Госпо́дь рече́ ко Мне: / Сын Мой еси́ Ты, Аз днесь роди́х Тя.
3-й час.
Стихирный Глас 6:
Сей Бог наш,/ не вмени́тся ин к Нему́,/ роди́выйся от Де́вы, и с челове́ки поживе́;/ во я́слех убо́гих/ Сын Единоро́дный лежа́щь ви́дится челове́к/ и пелена́ми повива́ется, и́же сла́вы Госпо́дь./ И волхво́м звезда́ возвеща́ет в Его́ поклоне́ние.ĥ И мы пои́м: Тро́ице Свята́я, спаси́ ду́ши на́ша.
Глас 8: Стих: Бог от ю́га прии́дет / и Святы́й из Горы́ приосене́нныя ча́щи.
Стих: Го́споди, услы́шах слух Твой и убоя́хся; / Го́споди, разуме́х дела́ Твоя́ и ужасо́хся.
Пре́жде Рождества́ Твоего́,/ тре́петно зря́ще та́инство Твое́, Го́споди,/ разу́мная во́инства дивля́хуся:/ я́коже бо Младе́нец роди́тися благоизво́лил еси́,/ не́бо украси́вый звезда́ми,/ и во я́слех безслове́сных возлежи́ши,/ дла́нию содержа́й всея́ земли́ концы́./ Таковы́м бо смотре́нием уве́дено бысть милосе́рдие Твое́, Христе́,ĥ ве́лия ми́лость Твоя́, сла́ва Тебе́.
Слава, и ныне глас 3, (слава Отцу м Сыну и Святому Духу):
Ио́сифе, рцы нам:/ ка́ко, Юже от святы́х прия́л еси́,/ Де́ву непра́здну приво́диши в Вифлее́м?/ Аз, рече́, проро́ки испыта́х/ и, весть прие́м от Ангела, уве́рихся,/ я́ко Бо́га роди́т Мари́я несказа́нно;/ Ему́же на поклоне́ние волсви́ от восто́ков прии́дут,/ с да́ры честны́ми служа́ще./ Воплоти́выйся нас ра́ди, Го́споди,ĥ сла́ва Тебе́.
Прокимен, глас 4:
Отроча́ роди́ся нам,/ Сын, и даде́ся нам.
6-й час.
Стихирный, глас 1:
Прииди́те, ве́рнии, возведе́мся Боже́ственне/ и ви́дим схожде́ние Боже́ственное свы́ше,/ в Вифлее́ме к нам явле́нне,/ и, умо́м очи́стившеся, житие́ принесе́м доброде́тели,/ вме́сто ми́ра предуготовля́юще ве́рно рожде́ственныя вхо́ды,/ от душе́вных сокро́вищ зову́ще:/ в Вы́шних сла́ва Бо́гу, су́щему в Тро́ице,/ Его́же ради в человецех благоволение явися,ĥ Адама избавляя первородныя клятвы, яко Человеколюбец.
Глас 4: Стих: Бог от ю́га прии́дет / и Святы́й из Горы́ приосене́нныя ча́щи.
Стих: Го́споди, услы́шах слух Твой и убоя́хся, / Го́споди, разуме́х дела́ Твоя́ и ужасо́хся.
Слы́ши, Не́бо, и внуши́, земле́,/ да подви́жатся основа́ния,/ да прии́мут тре́пет преиспо́дняя:/ я́ко Бог же и Творе́ц в плотско́е оде́яся зда́ние,/ и Иже держа́вною руко́ю созда́вый тварь,/ утро́бы зри́тся зда́ние./ О, глубина́ бога́тства, и прему́дрости, и ра́зума Бо́жия!/ Яко неиспы́таны судьбы́ Его́ĥ и неизсле́довани путие́ Его́. 
Слава, и ныне глас 5, (слава Отцу м Сыну и Святому Духу):
Прииди́те, христоно́снии лю́дие, да ви́дим чу́до,/ вся́кий ра́зум ужаса́ющее и обдержа́щее,/ и, благоче́стно воспева́юще, ве́рнии, поклони́мся./ Днесь к Вифлее́му непра́здна су́щи Де́ва прихо́дит роди́ти Го́спода,/ ли́цы же а́нгельстии предтеку́т./ И, сия́ ви́дев, вопия́ше Ио́сиф обру́чник:/ что́ е́же в Тебе́ стра́нное та́инство, Де́во?ĥ И ка́ко хо́щеши роди́ти, Неискусобра́чная Юнице?
Прокимен, глас 4:
Из чре́ва пре́жде денни́цы роди́х Тя,/ кля́тся Госпо́дь и не раска́ется.
9-й час.
Стихирный глас 7:
Удивля́шеся Ирод,/ зря волхво́в благоче́стие,/ и, гне́вом побежда́емь,/ ле́та испыта́ше разстоя́ния;/ ма́тери безча́дствуемы быва́ху,/ и безвре́менный во́зраст младе́нцев го́рце пожина́шеся,/ сосцы́ ссыха́хуся,/ и исто́чницы мле́чнии удержава́хуся,/ ве́лие бя́ше лю́тое./ Те́мже благоче́стно, ве́рнии, соше́дшеся,ĥ поклони́мся Христо́ву Рождеству́.
Глас 2: Стих: Бог от ю́га прии́дет/ и Святы́й из Горы́ приосене́нныя ча́щи.   Стих: Го́споди, услы́шах слух Твой и убоя́хся;/ Го́споди, разуме́х дела́ Твоя́ и ужасо́хся.
Егда́ Ио́сиф, Де́во, печа́лию уязвля́шеся,/ к Вифлее́му идя́, вопия́ла еси́ к нему́:/ что́ Мя зря непра́здну дря́хлуеши и смуща́ешися,/ не ве́дый вся́ко е́же во Мне стра́шнаго та́инства?/ Про́чее отложи́ страх всяк, пресла́вное познава́я:/ Бог бо низхо́дит на зе́млю ми́лости ра́ди,/ во чре́ве Мое́м ны́не а́ще и плоть прия́т./ Его́же, ражда́ема, у́зриши, я́коже благоизво́ли,/ и, ра́дости испо́лнився, поклони́шися я́ко Зижди́телю твоему́,/ Его́же Ангели пою́т непреста́нноĥ и славосло́вят со Отце́м и Ду́хом Святы́м.
Слава, и ныне глас 6, (слава Отцу м Сыну и Святому Духу):
Днесь ражда́ется от Де́вы/ руко́ю всю содержа́й тварь,/ пелена́ми, я́коже зе́мен, повива́ется,/ Иже существо́м неприкоснове́нен Бог./ В я́слех возлежи́т/ утверди́вый Небеса́ сло́вом в нача́лех,/ от сосце́в млеко́м пита́ется,/ Иже в пусты́ни ма́нну одожди́вый лю́дем,/ волхвы́ призыва́ет Жени́х церко́вный,/ да́ры сих прие́млет Сын Де́вы./ Покланя́емся Рождеству́ Твоему́, Христе;/ покланя́емся Рождеству́ Твоему́, Христе;/ покланя́емся Рождеству́ Твоему́, Христе:ĥ покажи́ нам и Боже́ственная Твоя́ Богоявле́ния.      (Многолетны:)
Прокимен, глас 4:
Ма́ти Сио́н рече́т: / Челове́к, и Челове́к роди́ся в нем.
